
        
            
                
            
        

    
	 МАРТИН АНДЕРСЕН НЕКСЕ

	 

	ХОЁР ТАХИР ДУТУУ ХҮН УУЛЗСАН НЬ

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1960 онд эрхлэн хэвлүүлсэн “СКАНДИНАВ ОРНЫ УРАН ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Данийн зохиолч Нексе, Мартин Андерсен (1869—1954) данийн пролетарийн утга зохиолын үндсийг тавигч, Нексийн олонх зохиолыг дэлхийн олон улсын хэлд оруулан хэвлэсэн байна. 

	 

	Нексе бол Данийн бусад зохиолчдоос өмнө зохиолынхоо гол баатарт жирийн ажилчин, тариачин, хүмүүсийн амьдралыг харуулсан хүн юм. Нексе бол богино өгүүллэгийн мастер юм. Түүний бичсэн олон роман, өгүүллэгүүд нь Данийн хөдөлмөрчдийн амьдралыг үнэн харуулж чаджээ.

	 


ХОЁР ТАХИР ДУТУУ ХҮН УУЛЗСАН НЬ

	Констанц хотоос Шварваль орох галт тэргэнд Мортен гэгч хүн суугаад хөдлөх цагийг нь хүлээж ядан байв. Мортены гар боолттой хэвээрээ бөгөөд бүр мэдээгүй болчхож магадгүй гэж бодоод Баден-Баденд очиж шаврын рашаанд эмчлүүлэхээр эцэстээ нэг шийдсэн нь энэ ажээ. Мортен боолттой гараа ачааны торноос дүүжилсэн нь их эвтэй байлаа. Гэвч донслох бүр өвдөж шанална. 

	Дөрөвдүгээр зэргийн вагон вандан сандалтай учир хойд германд байдаг мал л ачиж байхдаа таарсан вагон шиг чемодан дээрээ суух буюу зогсож юмнаас барьж явахад хүрэхгүй аж. Тэр вагон ёстой л нэг өмнө зүгийн герман хүмүүс энэ «Ардчилсан дөрөвдүгээр зэргийг» их магтдаг юм. Энэ вагонд есөн шидийн улс суудаг байлаа. Билетийн үнэ хямд, хэдэн марк өгөөд бараг бүх Германыг бүтэн тойрчиход болдог байв. 

	Вагон дотор нэг залуу хүүхэн орж ирлээ. Тэр хүүхэн Мортены өмнө цонхны дэргэдэх суудлыг эзэлж буланд пальтогоо өлгөөд сандлын шороог арилгаж хажуу дахь хүмүүсээ огт харалгүй авч явсан юмаа байр суурийг нь олж тавилаа. Ингэсний хойно л сая сууж бодолд автах шиг санагдав. 

	«Сүрхий сэхүүн зантай бүсгүй дэг» гэж Мортен дотроо бодож хоёр сандлын хоорондох зай нарийхан байсан тул тэр хүүхнийг санамсаргүй түлхчихгүйн тулд хөлөө сандал доогуур хийв. 

	Удсан ч үгүй галт тэрэг хөдлөв. Том вагонд суусан дөч тавиад улсын хооронд удалгүй яриа шуугиан эхлэв. Ер нь дөрөвдүгээр вагоны хүмүүс хэл амаа амархан ололцдог юм. Хүмүүс вагоны нөгөө буланд сууж байгаа улстай хүртэл чөлөөтэй харилцдаг байлаа. Цөм шинэ мөнгө гарсан тухай яриа хөөрөө болцгооно. Үнэ цэнээ алдсан мөнгийг сольж шинэ мөнгө гаргасан боловч ард түмэн дутагдаж гачигдсан хэвээр байв. 

	— Сарынхаа цалингаар би энийг авлаа гэж вагоны буланд сууж байсан нэг хүүхэн алчуур үзүүлэв. — Би дөнгөж мөнгөө аваад л дэлгүүрт гүйж очлоо. Цагийн дараа хожигдож очсон бол английн сүлбээр ч авч хүрэхгүй байсан байна шүү. 

	— Үгүй ингэхэд, цаас авч юм арчсанд орвол мөнгөөр арчиж байвал хямд бол оо шив дээ. Урьд бид юу ч болсон мөнгөтэй байж. Одоо бүр давс авах ч мөнгө олдохоо байлаа гэж нэг хүн бүдүүн дуугаар өгүүлэв. 

	Хүн бүр өөрийн бодож санасныг хэлэх гэнэ. Гэвч яриа бүхнийг тал бүрээс нь шүүмжлэн маргаж байлаа. Вагонд яваа хүмүүс дайралдсан асуудлыг авч хэлэлцсээр байгаад бүр ядарч орхив. 

	Мортены дэргэд суугаа хүүхэн ярианд оролцохгүй, хүмүүсийн яриаг ч сонсохгүй байх мэт. Тэр хүүхэн бага зэрэг бөгтийж, гараа өвдгөн дээрээ тавиад хуруугаа мушгин сууна. Царайг нь харвал бодол нь алс хол яваа мэт. Жижиг хээ гаргаж урласан цамц түүний мөрийг халхалж сайн үүлдрийн тагтааны хүзүү мэт цагаан хүзүү нь гялалзаж гоёмсог толгой нь ихэмсэг янзтай хөдөлнө. Хар үсээ сүлжиж, толгойгоо ороон янзалжээ. 

	Залуу хүүхний байдлыг харахад их зовсон царайтай гар нь ээдэрсэн утас задлах гэж байгаа мэт цаг ямагт хөдөлнө. Хааяа нэг хуруугаа амандаа хийж хумсаа мэрдэг байлаа. Мортен мэрсэн хумснуудыг нь хараад, «Дайны хөнөөлд нэрвэгдсэн бүсгүй» гэж дотроо бодов. 

	Зинген хотын ойролцоо гол мөрөн элбэгтэй хөндийд тариачид сүүлчийнхээ өвсийг хураах гэж яарч модонд өлгөн хатааж байгаа харагдана. Галт тэрэг цааш хурц шар цэцгээр бүрхсэн тал дундуур гарахад Мортен гайхаж:

	— Энэ чинь хогийн ургамал бил үү? гэж асуув. 

	— Хаанаас даа. Сурепица байхгүй юу гэж хэн нэгэн хүн хариулах нь сонстов. 

	Мортен гайхан эргэж харав. Залуу бүсгүйн анхан дуугарч байгаа нь энэ билээ. Тэр хүүхний дуу сэтгэлд таатай хангинаж байв. 

	— Аа тийм, энэ ургамлаар чинь тос хийдэг шүү дээ гэж Мортены өгүүлэхэд нөгөө хүүхэн хариуд нь дуугарсангүй. 

	Удалгүй Мортенд тамхи татмаар санагдсанд эрүүл гараараа чемоданаа авч трубик1, тамхиа гаргаж ирэв. Гэтэл нөгөө хүүхэн Мортеноос урьдаж чемоданыг нь байранд нь тавьж өгөв. 

	— Та гарынхаа уяаг дахиад торноос уячихгүй юу, нэг цаг болохоос нааш галт тэрэг зогсохгүй гэж тэр хүүхэн өгүүлэв. 

	Ингэж тэр хоёрын дунд яриа үүслээ. 

	— Фрекен, уучлаарай, та эмнэлгийн сестра2 байгаагүй биз? Та миний гарыг тун аятайхан барьж боож өглөө гэж Мортен асуув. 

	Цаад бүсгүй толгойгоо сэгсэрч бага зэрэг инээмсэглэхэд эцэж зүдэрсэн нүүрийг нь нарны туяа гийгүүлсэн мэт боллоо. 

	Ямар сайхан гар вэ! Энэ гараар хүрсэнд Мортены дотор онгойх мэт санагдав. Ийм зөөлөн эелдэг гар ээжид минь байсан боловч одоо хүнд хүчир ажил хийсээр байгаад ширүүн болжээ. Мортенд энэ хүүхний тухай бага сага дуулмаар санагдлаа. Бодвол нэлээд зовлон амссан байх. 

	Бас дахиад л бодол болж, хуруугаа хөдөлгөж эхэллээ. Хааяа нэг Мортены өвчтэй гарыг нүднийхээ булангаар харна. Ямар сайхан хүүхэн бэ? Мөр хүзүү хоёрын сайхныг нь яана. Энэ уйтгартай байдал нь хуурамч мэт бодогдож одоохон хөгжилтэй шивгэнэмээр санагдана. Арай дуучин биш байгаа? Арай үгүй байх аа, өөрийгөө ийм цэвэрхэн төрсөн гэдгээ мэдэхгүй л сууж байгаа даа. Хэдэн настай бол? Лав хорь гарсан байх даа. 

	Гэнэт тэр хүүхэн Мортен руу юм асуух гэсэн юм шиг царайгаар харав. 

	— Би Баден-Баден тийш явж байна гэж Мортен өгүүлэв. 

	— Гараасаа болж уу? гэж тэр хүүхэн сэтгэл нь зовсон байдалтай асуулаа. 

	— Тийм ээ. Би уулан дээрээс ойчоод гараа булгалчихсан юм. Айх юм ч алга л даа. Харин шөнө болохоор л өвдөөд унтуулдаггүй юм гэж Мортен инээмсэглэн өгүүлэв. 

	Тэр эмэгтэй тэгж түүний төлөө сэтгэл зовсон нь Мортены сэтгэлийг хөдөлгөсөн аж. 

	Тэр эмэгтэй 

	— Би Баден-Баденг сайн мэднэ. Тэнд бүтэн сайн өдөр болгон очдог, амралтын энэ газар Карлсруэгээс нэг цаг яваад хүрэх газарт бий, би өөрөө Ландтагт ажил хийдэг бас тэнд манай гэр бий. Саяхан би Швейцарт хамаатан дээрээ өвчтэй эхээ аваачиж өгөөд одоо гэртээ харьж явна. Эцэг минь лав хүлээж ядаж байгаа байх. Ландтагт ч гэсэн бас хүлээж байгаа гэж өөрийнхөө тухай ярьж эхлэв. — Аав одоо ганцаараа үлдэхэд хэцүү байгаа. Түүнээс гадна бас өөрөө өөрийгөө харах хэрэгтэй гэж тэр эмэгтэй итгэсэн тайван дуугаар өгүүлнэ. 

	Бүсгүйн байр төлөв, сэтгэл санаа амгалан хүнийх шиг боловч хуруу нь урьдын адил хөдөлж хумсаа алгандаа лав ортол чанга атгана. 

	Нэг жижиг буудал дээрээс Мортен жимс худалдаж авав. Түүнээс мөнгөнийхөө хариултыг авч байх зуур галт тэрэг аажуухан хөдөлсөнд Мортен зөвхөн хамгийн сүүлчийн вагонд харайж амжлаа. Мортеныг купендээ орж ирэхэд нөгөөх хүүхэн түүний чемодан хийсэн ачааны торноос гараараа түшиж, хумсаа мэрэн зогсож байлаа. Цухалдаж байгаа нь илт байв. Тэгээд Мортеныг хараад инээмсэглэв. 

	— Би таныг хоцорчихсон юм байх гэж их айлаа. 

	— Их баярлалаа гэж хэлээд гарыг нь үнсэх гэв. 

	Гэтэл тэр эмэгтэйн нүүр нь улайж гараа ардаа хийж нуув. 

	— Миний гар их муухай гэж их зовсон байдалтай өгүүллээ. 

	Мортен толгойгоо сэгсрэв. 

	— Хаанаас даа. Бусдын өвчнийг эдгээж өгдөг гар муухай байх ёсгүй. Таныг хараад эх минь санагдлаа. Ээжийн минь гар хамгийн хайртай надад энэ ертөнц дээр олдохгүй хамгийн үнэтэй гар байсан юм. Тэр гар таны гартай тун адилхан юм. 

	Усан үзэм идэх завсраа Мортен бүх насаараа амрах, идэхээ мэдэхгүй хөдөлмөрлөсөн хөгшин эхийнхээ тухай ярьж гарав. Айлд зочлохоор ирээд хүүхэд нь уйлбал дороо манцуйг нь солих гэж гүйнэ. Зарим хүмүүс үүнд дургүйцдэг байсан боловч Мортентэй гудамжинд дайралдсан хүүхнүүд «Танай ээж чинь яасан сайн хүн бэ» гэдэг байжээ. 

	Тэр хүүхэн Мортены ярихыг анхааралтай чагнаж сууна. Мортеныг ярих зуур түүний гар нь өвдөг дээр нь тайван байж, дэлбэрсэн хоёр сайхан цэцэг мэт харагдана. 

	Галт тэрэг Бад-Остод ирлээ. Энд Мортен өөр тэргэнд сууж уулаар давж Баден-Баденд очих ёстой байв. 

	— Цуг явсан маань их таатай байлаа гэж Мортен нөгөө хүүхэнд хэллээ. 

	Тэр хүүхэн Мортены гарыг нэлээд удаан барьж зогссоноо өөрийнхөө гарыг суга татан аваад түүний чемоданыг авч гаргаж өгөөд Мортеныг удтал ширтэж зогссоноо вагондоо орж явчихлаа. 

	— Нэг тахир дутуу нөгөөдөө тус нэмэр болох гэж явах юм гэж Мортен аман дотроо үглэнэ. 

	Энэ байдал Мортенд эвгүй санагдсанд тэр даруй явахыг завдав. За тэгээд хамт явсан энэ эелдэг хүүхэнтэй ингээд хагацах нь шив дээ! Гэтэл тэр хүүхнийг эцсийн удаа дахин нэг хармаар санагдсан тул Мортен буудлын зуушны мухлагийн булангаас сэмхэн эргэж харвал нөгөө хүүхэн онгорхой цонхны дэргэд зогсох нь түүнийг нүдээрээ эрж ядан байгаа мэт санагдана. Удалгүй олны дундуур Мортеныг олж танихад Мортен ойртож очоод:

	— Би тантай сүүлчийн удаа салах ёсыг гүйцэтгэж, надыг асарч явсанд чинь баярлалаа гэж хэлэх гэж дахин ирлээ. Ийм сайхан уулзалт дахиж болохгүй байх гэж би бодож байна гэж Мортен зовсон байдалтай өгүүлэв. 

	— Би бүтэн сайн өдөр найзуудынхаа хамт Баден-Баден явна, тэгвэл тэнд бид бас уулзах нь байна шүү дээ. Хэрэв та гурван цагт “Меркурийн” дэргэд трамвайны эцсийн буудал дээр ирвэл бид тэнд уулзалдана. 

	Гэтэл удалгүй галт тэрэг хөдөлж далд орлоо. Мортен гав ганцаар үлдэж тун уйтгарласан янзтай зогсоно. Сая түүний нүдний өмнө Мортенийг бусдаас тусгаарлаж байсан хар хөшиг нээгдэж гэрэлт туяа цацрах шиг болов. Ер нь Мортен энэ оронд ганцаардаж явсан бөгөөд гэнэт энэ өдөр хайрын зүрхэнд хайр халамжтай болов. Герман хүмүүс харахад ширүүн дориун боловч үнэндээ зөөлөн сэтгэлтэй улс юм. Гэтэл энэ галт тэрэг хөдөлснөөс хойш харанхуй хар хөшиг дахин хаагдлаа. Гэвч Мортен ням гарагт тэр хүүхэнтэй уулзаж юу магад гэж битүү горьдоно. Тэр бүсгүй Мортенд урьд өмнө үзэж яваагүй хайр халамжийг төрүүлжээ. 

	Мортен болзсон цагаасаа хожимдох шахав. «Меркури» хүрдэг трамвай хагас цагийн зөрүүтэй явна. Мортен эцсийн буудал дээр буугаад хөгжүүн ярилцах олон охидын дундаас нөгөө хүүхнээ таньж ядан зогслоо. Трамвай дахиад нэг тойрч ирэхээр нь буцъя гэж бодоод трамвай ирэхийг хүлээж зогсов. Гэтэл Мортен хэрэг бүтсэнгүйд сүрхий гуньхарч зогстол трамвай хүрч ирэв. Хартал трамвайны урд тавцан дээр нөгөө хүүхэн зогсож яваа харагдав. Тэгээд Мортенийг хараад трамвайнаас бууж ирлээ. 

	— Би чамайг бүр ирэхгүй юм байх гэж бодлоо. Аав чамайг “цаадах чинь үл бүтэх нөхөр, холхон яв” гэж байна хэмээн тэр хүүхэн өгүүлнэ. 

	— Чи аавдаа миний тухай ярь аа юу? Чамайг түрүүлж «чи» гэж ярихаар чинь би ингэж хэлж байгаа юм шүү. 

	— Хаанаас, чи өөрөө галт тэргэн дотор явж байхдаа намайг «чи» гэж нэрлэсэн шүү дээ. 

	— Тэгсэн гэж үү?

	— Тэгэлгүй яах вэ. Цуг явж байгаад цонхоор юм харагдвал «чи тэрийг хар аа!» гэдэг байсан шүү дээ. 

	— Аав чинь өөр юу гэж байна?

	— Би аавд цөмийг нь хэлсэн, өнөөдөр уулзана гэдгээ хүртэл хэллээ. 

	— Намайг луйварчин гэж байгаа биз? гэхэд тэр хүүхэн тийм гэж толгой дохив. 

	— Би бас тэгж бодож байсан юм. Чамайг энд ирээд олдохгүй болохоор харих гэж шийдсэн юм. Дахин ингэж уулздаг чинь их сайн боллоо. Хэрэв... 

	Мортены дотор палхийх шиг болов. Нээрэн тэр хүүхний хаягийг ч бичиж аваагүй юм байна шүү. 

	Тэр хоёр хүүхэд мэт хөтлөлцөж санаанд орсон бүхнээ бие биедээ ярьж явав. Тэр хоёрын аль аль нь ганцаардаж байсан бол өнөөдөр ойр дотнын хүнтэй болж сэтгэл тэнийнэ. 

	— Хоёр тахир дутуу хүмүүс нэг дор байх нь юутай сонин сайхан бэ! гэж Мортен өгүүлнэ. 

	— Над чамтай хамт байхад сэтгэл минь тайвшрах юм. Би дандаа айж явдаг. 

	— Юунаас?

	— Их айж байна, дотор бачимдаж байгаа юм уу, бүү мэд, дандаа л айж явах юм. 

	— Хоёулаа тогтмол уулзаж байвал ямар байна?

	Тэр хүүхэн толгой дохиж:

	— Бололгүй яах вэ. Та ямагт ганцаараа байдаг шүү дээ, бодвол амьдрал чинь баясал цэнгэлээр ховор биз. 

	— Энэ чинь миний буруу биш шүү дээ. Хөгшин хүнд залуу хүний учруулсан сэтгэлийн өвчнийг эмнэнэ гэдэг чинь тийм ч амаргүй хэрэг, гэвч одоо овоо эдгэрч яваа юм. 

	Тэгээд тэр хоёр хоолны газар орж тохитой сууж аваад ертөнцийн сайхан бүгдийг ярьж эхэллээ. Ярьсан бүхэн хойшлуулшгүй чухал асуудал мэт санагдах учир тэр хоёр ичиж зоволгүй ярьж гарав. Тэр хүүхэн үзэсгэлэн төгөлдөр болохыг Мортен сая олж харав. Үүнээс урьд тэр хүүхэн гаднах талаараа биш, халуун сэтгэлээр түүний хайрыг татсан ажээ. 

	— Чи намайг юунд ингэж ширтэнэ вэ? гэж хүүхэн асуув. 

	— Чиний гуа сайхныг би одоо л харж байна. 

	— Аа, сая л нэг юм харав уу гэж тэр хүүхэн ёжилсон маягтай өгүүлэв. Тэгээд дахин дэмий юм ярьж эхэлсэн нь хоёр сайн танил олон жил уулзаагүй байгаад гэнэт нэг өдөр уулзаж, үзэж, харсан сониноо дэлгэж байгаа мэт харагдана. 

	Мортен тэр хүүхний эелдэг зөөлөн гарыг гартаа атгаж суух зуураа тэр эмэгтэйн хуруу нь гэнэт чичгэнэн салгалж нөгөө гартаа дохио өгч байхыг мэдэв. Мортен тэр хүүхний шүдээрээ хэмлэж мэрсэн гарыг зөөлнөөр илнэ. Тэр хүүхэн Мортен өөд гуйсан царайгаар харах боловч гараа суллаж авах гэж оролдсонгүй. 

	— Айхдаа би ингэдэг юм. Дайны үед би хумсаа мэрдэг байсан юм, тэгээд очоод хумсаа мэрж сурчхаж. Бөмбөгдөж эхлэхэд бид нүхэн дотор орж нуугдаад юу болохыг мэдэхгүй суудаг байлаа. Энэ үед аав фронтод байсан юм. 

	— Би одоо гарыг чинь эдгээнэ, тэгвэл ямар вэ? Хумсаа дахиад идэхгүй биз. 

	Тэр хүүхэн зөвшөөрч толгой дохиод шийдвэргүй дуугаар:

	— Хичээхийг л бодъё... би дандаа өнгөрсөн хойно санах юм. 

	— Та нар үргэлж нүхэндээ нуугддаг байв уу?

	— Тийм ээ, бараг өдөр болгон шахуу суухдаа их удахыг нь яана. Ээж агаарын түгшүүр зарлахад биднийг харанхуй шөнөөр сэрээдэг байсан юм. Орныхоо хажууд хувцсаа боож унтдаг байлаа. Бид шууд нүхэнд гүйн очоод тэнд хувцсаа өмсдөг байв. 

	— Тэр нүх чинь найдвартай байсан уу?

	— Тийм ээ, тэр нүх биднийг бөмбөгнөөс хамгаалж чадсан юм. Гэвч биднийг хорт хийгээр хордуулж магадгүй гэж айдаг байлаа. Цонхны дэргэд улс суухдаа дургүй байснаас байраа булаацалдаж тавтай нойрсож чаддаггүй байв. 

	— «Агаарын чөтгөр» та нарыг зөвхөн шөнийн цагт бөмбөгддөг байсан юм уу?

	— Үгүй, тэд бас нэг удаа гэгээн цагаан өдөр ирсэн. Би нэг бүтэн сайн өдөр эгчийнхээ оршуулсан газар дээр очоод байтал гэнэт онгоц ирэхийг хараад гүйх замдаа бүдэрч унаад дахин босож гүйж яваад ухаангүй унажээ. Тэр өдөр циркийг бөмбөгдсөн юм. Тэнд байсан олон хүүхдээс зуун ная нь үхсэн, энэ өдрөөс хойш манай хотыг бөмбөгдөж эхлэхэд би ухаан алддаг болсон юм. Надтай хамт Лантдагт ажилладаг хүүхнүүд намайг бүр анхаардаггүй байв. Би ухаан ортлоо ганцаараа хэвтэнэ. Тэд намайг маяглаж байна гэж болдог байсан юм. Би тэдний дунд залуу нь байсан тул манай дарга намайг өрөвддөг байлаа. 

	Тэр хүүхэн дайны тухай дурсахдаа Мортеноос гараа булааж аваад амандаа хийх гэсэн боловч гэнэт санаа авч гараа буулгав. 

	— Өнгөрснийг дурсаад яах вэ! Хоёулаа гарч салхинд яваад ирье. Чи надад сүүлд бүр өнгөрсөн, мартсан хойноо тодорхой ярьж өгөөрэй гэж Мортен ширээний ардаас босож өгүүлэв. 

	Тэр хоёр өөдөө өгсөж жижиг толгой дээр гарч ирлээ. Ажиглах өндөр дээрээс Шварцвальдийн үзэсгэлэнт ой, Рейн мөрний могой мэт тахиралцаж урссан ус, хамгийн захад тэнгэрийн хаяанд шахуу Страсбургийн ордон харагдана. Тэр толгойн оройд хүчтэй салхи үлээсэн учир тэр хоёр хашхирч ярихаас нааш нэг нэгнийхээ хэлсэн үгийг үл сонсоно. Толгойн оройд догшин ширүүн салхи шуурч байхад доод хөндийд шар нарны хурц илч шарсаар байлаа. 

	— Сайн бариарай! Шуламсууд Реинштенг3 рүү яарцгааж одоо зогсъё хэмээн завдаж байх шиг байна гэж Мортен хөгжилтэй хашхирав.       

	— Би чамаас барья! гэж Жаннета чанга дуугаар инээмсэглэн хэлээд Мортеныг тэврэв. 

	— Ширүүн салхи тэр хүүхний өтгөн үсийг хар туг мэт бутарган хийсгэнэ. Мортен гарынхаа уяаг авч хоёр гараараа Жаннетын үсийг засахад тус болж өгөв. 

	— Чиний өвчтэй гар чинь яасан сайн мэдээтэй болоо вэ? Наад гараа миний толгой дээр дахиад тавиач. Их сайхан байна. 

	Мортен түүний толгойг цээжиндээ наалдуулан чанга тэвэрнэ. Жаннета халуурсан мэт чичирч эхэлсэн боловч аажмаар тайвширч ертөнцийн нэг сайхныг үзсэндээ нүдээ анив. Мортен хацар дээр нь үнсэх гэсэн боловч уруул дээр нь үнсэж орхилоо. 

	 

	Зөөлөн гарынхаа үзүүрээр 

	Зөгнөлт нүдийг минь ил. 

	Хүн бүхнийг тарчлаасан зовлонг 

	Хоёулаа хамт мартах болно

	 

	гэж Жаннета шивгэнээд Мортены цээжинд улам бүр наалдана. 

	Тэр хоёр жижиг толгойноос хөндийд буун Лихтенталь гэдэг тосгон хүрч тэндээсээ паркаар дамжиж Баден-Баденд буцаж ирцгээв. 

	Галт тэрэгний буудал дээр Мортен галт тэрэг хөдлөхийн өмнө:

	— Бид хоёр үүнээс хойш дахиж уулзахгүй гэж үү? гэж Жаннетаас асуув. 

	— Чамайг л уулзъя гэж бодвол би хаанаас татгалзах вэ гэж Жаннета Мортены гарыг чанга атган өгүүлэв. 

	— Би энэ сэтгэлээ зоргоор нь тавьж чадаагүй шүү дээ. Би, бие өөрөө хүн... 

	— Ямар ч байсан хамаагүй, чи яваад ир л дээ. Над дээр Карлсруэд ир. 

	— Бүр танай гэрт очих гэж үү?

	Жаннета толгой сэгсэрч:

	— Үгүй, би чамтай уулзах болзоо тогтоосноо аавд хэлсэн учир очсоны хэрэггүй. Аав чамайг тэр... хүмүүсийн нэг нь гэж бодсон байх. Ямар улс болохыг чи өөрөө мэднэ шүү дээ. Чи цаанаас, сайн өдөр захын талбай дээр ирээд өглөөний найм, есөн цаг хоёрын хооронд хүлээж бай. Би тэр үеэр ногоо авахаар ирдэг юм. 

	Мартен сүүлчийн хэд хоногийг их зовж өнгөрөөв. Тэр шударга бус явдал гаргаснаа түмэн удаа буруушааж өөрийгөө зэмлэнэ. Тэгээд Жаннетыг өрөвдөн бодож түүний ашиг тусын үүднээс Карлсруэд очихоо байж хосгүй сайхан танилцсан тэр өдрийг бүрмөсөн мартъя гэж шийдэв. 

	Гэвч Мортен тэр эмэгтэйн тухай цаг ямагт бодох боловч дотроо Карлсруэ орж, зах дээр очиж Жаннетыг тэгж ингэж ирнэ гэж дүрслэн бодно. Мартен халуун рашаанд орж суухдаа Жаннетын тухай дурсаж, болзсон цагтаа хэрэв ирээгүй бол яана аа гэж бодохоос зүрхэнд нь өргөс шаах шиг болно. Мартен сүүлчийн хэдэн өдөр элдвийн бодол бодож, сэтгэл санаагаар тогтворгүй болж ихэд ядарчээ. 

	Болзсон өдөр Мартен өглөө эрт босож хамгийн эхний галт тэргээр Карлсруэ оров. Зах дээр энд тэндгүй ногоо, жимс худалдаж байсан боловч Мартен махны мухлагийг ер олж харсангүй. 

	Удалгүй Жаннета гартаа сийрсэн сав барьж мухлаг хэсэж ногоо шилэн авч явахыг Мартен харав. 

	Өнөөдөр Жаннета малгайгүй ирсэн учир хар үс духан дээр нь унжсан байлаа. Гүн бодол болж самгардсан байдалтай харагдсан боловч Мортеныг хараад гунигт царай нь баяр баясгалангаар дүүрэв. 

	— Чамайг ирэхгүй юм байх гэж бодоод гэртээ харихыг завдаж байлаа. Чи яагаад гарынхнаа уяаг авчих аа вэ? Өвдөхгүй байна уу? гэж Жаннета Мартеныг сугадах зуураа асуув. 

	— Жаахан өвддөг юм. Дандаа уяатай гартай явахад тахир дутуу хүн шиг сэтгэл доноголзоод болохгүй юм. Би эрхий хуруугаа цамцныхаа энгэрт хийж явдаг болсон. Чи юу ч аваагүй байж гэртээ харихыг завдлаа гэнэ ээ? гэж Мортен асуух зуураа сийрсэн савыг нь сэгсэрч үзэв. 

	— Би зориуд тэгж хэлсэн юм. Чиний уурыг хүргэх гэсэн юм. 

	Жаннета Мортен хоёр ногоо худалдаж аваад парк дотор орж зэлүүд газар нэг урт вандан дээр очиж суулаа. 

	Мортен бүлх залгисан мэт ганц үг дуугарахгүй сууна. Одоо хамаг үнэнээ хэлж энэ бэрх асуудлыг нэг тийш нь шударгаар шийдвэрлэх цаг тулгарчээ. Мортен Жанеттаас хагацаж чадахгүй боловч хамаг үнэнээ хэлбэл надаас өөрөө холдох болно гэж Мортен дотроо бодно. Мортен үг хэлэх гэж хоолойгоо засаж том дуугаар ханиалгав. Өөрөө өөртөө цаазаар авах тогтоол уншина гэдэг чинь тийм ч амаргүй хэрэг. 

	— Чи яагаад байна аа? Ядахдаа ганц үг ч дуугараач гэж хэлэхэд Жаннета түүнийг гараараа зөөлөн хатгав. 

	— Чи өнөөдөр ажилд очихгүй юм уу?

	— Өнөөдөр аавын төрсөн өдөр. Өнөөдөр сэтгэлийг нь жаахан сэргээе гэж бодсон юм. Ээжийг их бодож уйддаг юм хөөрхий зайлуул. Чамтай бүтэн сайн өдөр уулзсан гэж аавд хэлсэн. Би чиний тухай цөмийг нь ярьсан. 

	— Чи намайг сайн мэдэхгүй шүү дээ. Зөвхөн зохиолч гэдгийг мэднэ биз дээ. 

	— Аав чиний нэрийг сонсоогүй болохоор чамд сайн итгэхгүй байна. Зохиолчид гэдэг чинь хөнгөмсөг улс гэж аав хэлэх юм. 

	— Энэ үг над шууд хамаатай үг. Ер нь надаас холдсон нь дээр байх шүү. 

	Жаннета Мортеныг гайхсан маягтай харна. 

	— Чи юунд тоглоом хийнэ вэ... 

	Гэнэт Мортен үнэн ярьж байгаа болохыг мэдээд түүний гарыг шүүрч авлаа. 

	— Тоглоогүй, би үнэнийг хэлж байна. Би чамаас бараг хорь ах шахуу өтөлсөн хүн бас эхнэр хүүхэдтэй хүн гэж Мортен санаа алдаж өгүүлээд гараа татаж авлаа. 

	— Чи сална гэж шүүхэд өргөдөл гаргасан биз дээ?

	— Хэрэв шүүх зөвшөөрөхгүй бол яана? Бас над тогтмол цалин алга. 

	— Бас гар чинь өвчтэй, Өөр... өөр юу бил ээ? гэж хэлээд Жаннета гараараа амыг нь таглав. 

	— Өөр их юм байна, миний сэтгэлийг чи улам их зовоож байна. Би бас хувьсгалч хүн гэж хэлсэн боловч тэр бүсгүйн зөөлөн гар түүний хатуу шийдвэрийг сулруулах шиг болов. 

	— Энэ чинь юу гэсэн үг вэ? гэж Жаннета тайван дуугаар асуув.

	— Хувьсгалч улс гэж нэг нь баян байхад нөгөө нь хоосон ядуу байдгийг устгах зорилготой улс. Намайг дуртай цагтаа Германаас хөөж гаргана. 

	— Чи тэгвэл эх орондоо буцна шүү дээ. 

	Мортен аргагүй инээв. 

	— Эх орондоо буцаж ирэхэд чинээлэг улс над юунд баярлах вэ. Гэвч энгийн ард түмэн надад сайн л даа.

	Жаннета Мортеныг гайхан ширтэнэ. Жаннета түүний ярьсныг дуулаад огт айсан хэрэг биш. Харин өөрийн гэр орны байдал, шинэ сэтгэлийн тухай ярихгүй байх нь тэр бүсгүйн сэтгэлийг зовооно. 

	— Та нар лав сонин сэтгүүл уншдаггүй байх аа? гэж Мортен асуув. 

	Энэ чинь үнэн. Эзэн хааны хөөж зайлуулснаас хойш аав сонин сэтгүүл харахаа байсан юм. Манайд ганц хоёр номоос Рикада Гухийн4 роман байвч хэн ч уншдаггүй юм. Орой үдшийн цагт бид хөгжим оролддог. Аав хөгжим дээр, ах скрипкээр5 тоглож, би дуулдаг юм. Эгч Бетти бидэнтэй хамт байхдаа над хөгжим дарж өгдөг байв. Тэгээд нөхөрт гараад нөхрөө бодож католик бишрэлтэй болсонд аав, ээж хоёр их дургүйцсэн юм. 

	— Та нар тийм их хартай протестант шүтлэгтэй улсууд уу?

	— Аав, би, эгч Бетти нөхөрт гарах хүртлээ бид гурав сүмийн хорд дуулдаг байсан юм. Тийм учраас сүм ирж мөргөл хийдэг улсууд Беттийг өөр бишрэлтэй болоход тэгж дургүйцсэн юм. 

	Мортен Жаннетыг айлгах гэж бодож байснаа бүр мартаж орхижээ. 

	— Тэгвэл амьдрал чинь онц сонирхолгүй юм шив дээ гэж Мортен догдолсон дуугаар хэлээд гарыг нь атгав. 

	— Бид яагаад дайны өмнө цагаа сайхан өнгөрөөдөг байв аа? Аав эрүүгийн хэрэг таслах газраас ажлаасаа тарж ирээд бидэнтэй хамт хөгжим дардаг байсан юм. Аав хааяа бидэнд платьены зураг зурж өгөхөд, ээж бидэнд оёж өгдөг байв... Ээж ер зүгээр сууж чаддаггүй хүн байсан юм. Тэгээд аав фронтод явж бидэнд хүнд хүчир зовлон тохиолдов. Бид овоо чинээлэг улс байсан юм. Аав ээж хоёр_ Бетти бид хоёрыг дөнгөж гарсан өдрөөс эхэлж банканд мөнгө хурааж зуун тавин мянга орчим марктай болсон юм. Дайн эхлэхэд манайхан цэргийн зээллэгт облигац худалдаж авцгаасан юм. 

	— Та нар өлсөж байв уу?

	— Тэгэлгүй яах вэ. Бид их өлсдөг байсан юм. Аав минь дайны тухай бодолд автаад галзуурах дөхсөн, сахлаа цэрэг хүнийх шиг ширвийлгэх гэж шөнөдөө боож унтдаг сан. Манай алтан мөнгөн чимэглэл, бөгж, ээжийн зүүдэг үнэт зүйлүүдийг цөмийг нь улсад өгсөн, хамаг мөнгөн сав суулга сэлтээ тариачдад худалдсаар дууссан. Бид байцайны шөл уусаар байгаад өвчин тусах шахлаа. Нэг өдөр ээж над мөнгөн халбага өгөөд: «Тосгонд очоод талхны зүйлтэй юм олоод ир, хэрчим мах нэмж олж ирвэл бүр ч сайн» гэж захив. Ингэж олон удаа явлаа. Тариачид намайг хаалга тогшиход хаалга дөнгөж онгойлгохоор нь би учрыг нь мэдэж хаалганы завсраар халбагаа цухуйлгахад тариачин хүүхэн бага зэрэг талх, төмс өгдөг байлаа. Хэдий тэр өгсөн зүйл бага боловч би их баярладаг байв. Тэр үед хүнсний зүйл хуримтлуулахыг хатуу хориглож байсан тул би харих замдаа цагдаа нар үмх талхыг минь булааж авах байх гэж их айдаг байж бил ээ. Тэгж манай хамаг мөнгөн сав, хамаг суулга алга болсон юм. Одоо түүнээс үлдсэн юм огт алга. Улсад өгсөн манай мөнгө үрэгдсэн гэдгийг дуулаад ээж саа өвчтэй болж, аав галзуурах шахлаа. Тэгээд намайг нөхөрт гаргах нүүр байхгүй гэж ярьдаг болов. 

	— Чамд хөрөнгө үлдээгүй болохоор тэгж хэлж байгаа юм байлгүй дээ? 

	Жаннета тийм гэж толгой дохино. 

	— Хэрэв намайг нөхөрт гарвал хөрөнгө гаргаж өгөхгүй гэдэг юм. Манайд сохор зоос ч байхгүй шүү дээ. Тэгэхээр нь би инээдэг юм. Намайг тэгж инээхэд аав их уурлана. Би эрэгтэй улсуудад их дургүй. 

	— Дурлаагүй цагт тэгж хэлэхэд амархан

	— Би олон удаа дурлаж үзсэн, эрэгтэйчүүдийг нялуураад ирэхээр нь дургүй хүрдэг юм. 

	Мортен Жаннетын гарыг барьж хурууг нь зөөлөн илж байгаагаа мэдэхгүй сууна. Жаннета толгой сэгсэрнэ. 

	— Чамтай «Меркурийн» дэргэд уулзсанаас хойш би хумсаа мэрэхээ байж. Аав ээж чамайг ингэж юунд сургасан юм бол гэж их гайхсан. Аав илбийн аргаар эмчилсэн байх гэж ярьж байна. 

	— Хэрэв би илбийн аргаар эмчилсэн бол цөм сайн санааны үүднээс хийсэн юм. Чиний наад бөгж чинь их үнэтэй бөгж байна шүү дээ. Дайнаас яаж бүтэн үлд ээ вэ?

	— Энэ их аз жаргалтай бөгж. Аав нэг өдөр хүн амины хэрэг гаргасан нэг хүний хуучин бичиг цаасан дотроос олсон юм. Тэр хэрэг хуучирч устгагдах ёстой байв. «Энэ бөгж аз жаргалыг авчрах ёстой. Би үүнийг санд тушаахгүй, харин чамд дурсгая» гэж аав өгсөн юм. Мортен, чи жаргалд итгэдэг үү?

	— Итгэлгүй яах вэ. Гэвч дүүжлүүрийн дэргэд ургадаг хогийн өвс буюу дайны талбар дээр олдог аз жаргалд би итгэдэггүй. Минийхээр бол олон түмний нэг үнэн жаргал байдаг байх. Танай ард түмэн хэзээ нэгэн цагт аз жаргалтай явсангүй, танай аав чинь ч гэсэн нэгэн адил. 

	— Үгүй, хорин долоодугаар — далан нэгдүгээр оны ялалтыг дурсаж чадахтай байхдаа манай аав их аз жаргалтай хүн байсан юм. Эрэгтэйчүүд пивоны мухлагт цуглараад ярьж гардаг байлаа. Чиний хэлдэг зөв. Бид дайнд ялагдсанаас хойш аав аз жаргал гэж юу болохыг мартаж орхижээ. Амьдрал өөр болж би одоо эмнэлгийн сестра болж магадгүй. 

	— Цаг ямагт хар хувцас өмсөж өвчтөнийг үйлчлэх гэж үү?

	— Тийм, бид эмнэлгийн сестрагийн сургуульд өргөдөл өгсөн юм. Тэгээд биднийг хар өнгийн оймс, цамц, платье, алчуур авчир гэсэн. Бид төхөөрч чадаагүй л байна. 

	— Энэ удаа аз жаргал чамд ёстой нэг инээмсэглэж гэж Мортен чичирсэн дуугаар өгүүлэв. 

	— Тэгвэл чи католикуудын ярьдаг аз жаргалыг бурхан илгээнэ гэдэгт итгэдэггүй юм шив дээ. Чи ч гэсэн өөрөө ер нь манайхны бишрэлтэй хүн биш байх аа. 

	— Чиний хэлдэг түмэн зөн. Би тэнгэр бурхны талаар сүсэг бишрэлгүй хүн байгаа юм. Хүн гэдэг чинь нэг л удаа амьдарна шүү дээ. Хүн бүхэн сайн сайхан амьдраасай гэж би бодож явдаг юм. 

	— Тэгвэл чи диваажингийн амьдралд бас итгэдэггүй юм шив дээ? Аав ганц аяга пиво уухаасаа татгалзаж энэ нь «хойд насанд буян болно» гэж ярьдаг юм. Аав эндхийн нэг ламд их сайн байдаг юм. «Чамтай насаар сацуу хүнтэй суулгана. Зовох юмгүй амьдрах болно» гэж сургадаг байв. Тэр лам бас удалгүй баяжих юм гэнэ бил ээ. 

	— Чи тэр хүнтэйгээ л гэрлэ л дээ гэж Мортен ёжлон инээмсэглэв. 

	— Юунд чи тэгж бодно вэ? Юм бүхэнтэй эвлэрч ганцхан л ашиг завшааны төлөө хөөцөлддөг гэж чи санаж байна уу? Над амьдралаас горьдох зүйлгүй, үзэх юмаа үзсэн гэж бодож байна уу? гээд Жаннета ууртай дуугаар нэмж хэлсэн нь: — Ламын тарган эхнэр болчхоод алтан торон дотор амьдрахыг би хүсэхгүй байна! Одоо чиний тухай жаахан ярья. Би өөрийнхөө тухай дэндүү олон юм чалчиж орхилоо. Чи над хайртай юу?

	— Хайртай байлгүй яах вэ! 

	Мортен зүрх нь догдлон цохилж үг хэлж чадахаа байв. Хүүхэд, хүүхний онцлог тал хосолсон энэ гуа үзэсгэлэнт цэцгийн цэвэр шулуун сэтгэл, самгардсан хөөрхөн гар нь түүний сэтгэлийн гүнд үнэнхүү нэвтэрч чаджээ. Хариулах үгээ олж ядахынхаа хажуугаар бас хөөрхий Жаннетаг амьдралын хүнд хүчир зовлонгоос хэрхэн ангижруулахаа бодсоор сууна. 

	— «Би чамд хайртай» гэдэг чинь юу гэсэн үг вэ? Би гэр бүлтэй, өтөлсөн хүн, анхдугаар эхнэрээсээ одоо салах гэж байна гэж чамд ярьсан шүү дээ. Над хэдий тогтмол цалин байхгүй боловч хоёр эхнэр, хүүхдүүдээ тэтгэх ёстой. Түүнээс гадна би харийн нутгаас удахгүй хөөгдөх гэж байгаа хүн... Чи энэ тухай бүр мартаж орхив уу?

	— Мартсан ч байж болно. Учрыг нь ч сайн олоогүй байж болно. Чи ирээдүйн төлөө санаа зовж байна уу?

	— Үгүй, айхгүй байна. Намайг энд германд сайн мэднэ. Бусад газарт ч гэсэн мэднэ. Гэвч чи миний ажлын тухай огт ойлгосонгүй. Энэ талаар миний сэтгэл их зовж байна. 

	— Над чиний ном хэрэггүй, чи өөрөө хэрэгтэй! Хэрэв чи над хайртай бол хоёулаа өнөөдөр Гейдельберг явъя. 

	— Өнөөдөр үү?

	Жаннета толгой дохино. 

	— Жаннета! гэж Мортен гарыг нь авч үнсэх гэв. 

	— Чи намайг бүр ёсоор нь үнс л дээ. Харин чамайг хоёр дахин гэрлэсэн гэдгийг аав ээж хоёр мэдэх ёсгүй... гэж Жаннета хэлэв. 

	— Бас миний хоёр охин чамаас ах гэдгийг хэлээрэй. Аав, ээждээ хэлэхгүй л юм байж, гэвч чи өөрөө юу гэж бодож байна даа? гэж Мортен гунигтай дуугаар асуув. 

	— Би өөрөө мэдэхгүй байна. Юу ч гэсэн эндээс хоёулаа явъя. Намайг миний суудаг гудамжны булан хүргэж аль, харин битгий сугадаарай, бид хоёрыг хүн харвал тусгүй юм болно. 

	Жаннетыг айлгах гэсэн Мортены зорилго ингээд биелэгдэв. Урьд өмнө нь ийм зальтай арга ер хэрэглэж яваагүй бил ээ. Одоо нэг салж амрах нь! Ер нь ямар хэрэгтэй байсан юм? Мортен өөрөө өөртөө аз жаргалынхаа замыг тасалж амиа хорлосон хэрэг үйлдээгүй гэж үү?

	Мортен хийх ажлаа олж ядан хотоор тэнүүчилж захын талбай дахь гуанзанд хооллоод, галт тэрэгний буудал дээр очив. Гейдельберг явахаа байвал ч яасан юм. Ном хэвлэгч өөрөө учраа олно биз гэж Мортен бодох болов. 

	Мортен хүлээх өрөөний дугариг ширээний ард суугаад хийх ажлаа олж ядна. Түүний суух галт тэрэг зөвхөн хоёр цагийн дараа хөдлөх ёстой байв. Сэтгэлийн хүнд бэрхшээл тохиолдвол толгой нь өвддөг байсан учир энэ удаа бас өвдсөнд ширээ дэрлэж унтаж орхив. Хажуудаа нэг хүн ёолохыг сонсоод сэрвэл түүний урд талд нэг тариачин шүдээ барин ёолсоор сууж байлаа. Тэр хүн хуруугаар нэг араагаа суга татахыг оролдон биеэ хоёр тийш нь зайлж ёолсоор байв. Мортен тэр хүнийг хараад өөрийнхөө зовлонг мартав. 

	Гэнэт түүний мөрөнд нэг хүний гар хүрэв. 

	Мортен цочин эргэж хартал түүний өмнө шар костюм өмссөн Жаннета гартаа жижигхэн чемодан барьсаар зогсож байлаа. 

	— За явъя гэж Мортеныг тохойгоороо түлхээд түүнийг хүлээлгүй өөрөө түрүүлэн гарч одов. Жаннетын царай төв шийдэмгий янзтай харагдана. 

	Дөнгөж галт тэрэг хөдлөхөд Жаннета Мортены гарыг эвтэйхэн авч:

	— Аав намайг загнаж «Чамд хөрөнгө өгөхгүй» гэж үглэсэн боловч миний чемоданыг трамвайны буудалд хүргэж өгөв.       Эжийтэйгээ зөвлөж чадсангүй. Манай саахалт айлын Коль авгай «Яваад ир, охин минь, болохгүй бол буцаад ирнэ биз» гэв. За, одоо намайг үнс!

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

